
Adamu akundohiki nhwanu waki 
lihina Eva, maghambu jombi akabhi 
nde mabhu wa bhandu bhokapi. 



Bhela lijoka lakabhi lichenjile kupeta 
hinyama yokapi ya muchitengu 
yeyabhombakiki na Bambo Chapanga. 
Lijoka lakumpwaghi mbomba, “Eti! 
Chakaka le kubha Chapanga 
akapwaghiki, ‘Ngamwikula mapambiku 
gha nkongu wokapi ghola wa muchijongu?’ ”



Mbomba 
akamuyangiki lijoka, 
“Mapambiku gha 
mikongu ja muchijongu 
tuweza kula, nambu Chapanga 
akatupwaghili, ‘Ngamwikula mapambiku 
gha nkongu ghoubhi pachilanda ja 
chijongu, wala 
ngamwigusa, 
ngamwihika kupotela.’ ”



Lijoka lakumpwaghi 
mbomba, “Chakaka 
ngamwipotele! 
Maghambu Chapanga 
amanyi kubha lichobha pamwikulaje 
mapambiku gha nkongu ghonihoghu, 
anamuyekuliwa mihu, nanamu anambya 
ngati Chapanga, 
mkamanya ghamboni 
na mahakau.”



Mbomba paakaweni kubha lipambiku 
la nkongu ghonihoghu lakabhi linyahi 
kwa chilebhi na linyambiha mihu, na 
litokuleka kwa kujipatila mbulau, bhela 
akatongwi lipambiku la nkongu hoghu, 
na kula, akumpeki na 
ndomi waki, 
najombi bhelabhela 
akakulike. 



Palapala mihu ghabhu ghakayekuliwi, 
bhakamanyi kubha bhabhi heu, bhela 
bhakalilokili mahamba gha nkongu 
ghoulowakeka mtini, na 
kulilenganakela ingobhu.



Nambu Bambo 
Chapanga akundohiki Adamu, “Bho, 
ubhi kwako?” Najombi akayangiki, “Nakajowini sauti ja 
kujenda kwaku muchijongu, nakajowipi maghambu 
nepani mi heu, bhela nakalihiike.”



Chapanga akundalukile, 
“Bho, nde nane joakupwaghile kubha 
ubhi heu? Bho, ukuliki le mapambiku gha nkongu 
ghonukulaghalakile ngawikula?”



Adamu akapwaghike, “Mbomba ajoju joumbekihe abya 
papamu na nepani nde joambekihe lipambiku la 
nkongu ghonihoghu, nanatu nakakulike.” 
Panihapa Bambo Chapanga akundaluki 
mbomba, “Henu uhengiki kike?” Mbomba 
akayangike, “Lijoka lakangolwihe, 
nanatu nakakulike.”



Panihapa Bambo Chapanga 
akuntopwili Adamu kuhuma mu 
Chijongu cha Edeni, nahuli 
akalemaje lutopi ambamu 
akabhombakike. 



Paakuntopwili 
     Adamu, Chapanga akabhekiki makelubi 
upambala wa kolipita lyobha wa 
Chijongu cha Edeni, papamu na 
lipanga la moto lelakabhi 
ling'anambuka akwo na akwo, 
kujilenda indela 
ja kujenda ku 
nkongu wa womi.



Adamu akaghonili na nhwanu waki Eva, najombi 
akapatiki chitumbu, na kumbeleka Kaini. Eva 
akapwaghike, “Numpatiki mwana wa chikambaku kwa 
ujangatilu waka Bambo.” Panakatai akumbeliki ndongu 
waki Abeli. Abeli akabhi mdima wa 
                        mambelele, na Kaini 
                              akabhi ndemi. 



Chikahi pachapetiki, Kaini akaletiki ilebhi ya mungonda 
ngati nyambiku kwaka Bambo. Abeli najombi akaletiki 
bhabhelakeka bha kutumbula bha 
mambeleli ghaki na pandu papanonike 
pa mambeleli ghaki.



Bambo akanyambakiki na Abeli papamu na nyambiku 
jaki, nambu Chapanga ngacheakunjetakili Kaini 
papamu na nyamabiku jaki. Bhela Kaini 
akahakali namaa, na pamihu 
jaki pakabhi na ngwinyanila. 



Bhela Kaini akumpwaghi ndongu waki Abeli, “Tumboka 
kuuwanda.” Chikahi pabhakabhi kuuwanda, Kaini 
akundapwi ndongu waki Abeli na kunkoma.



Panihapa Bambo akundaluki Kaini, “Bho, ndongu waku 
Abeli abhi kwako?” Akayangiki, “Nepani ngachemanye. 
Bho, nepani le nde mlonda waka ndongu wango?”



Adamu akaghonili kabheti na nhwanu waki Eva, 
najombi akumbeliki mwana wa chikambaku, akundohiki 
Seti akapwaghaje, “Chapanga anyangatili 
kupata mwana jongi pandu paka Abeli 
joakakomakiki na Kaini.” 



Paakabhelakiki Seti, Adamu akatami hyaka yengi mia 
nane, na kubheleka bhana bhangi bha chikambaku na 
bha chimbomba. Adamu akatami kwa 
hyaka mia tisa na selasini, na akapotile.



Bambo Chapanga paakabhaweni kubha  
 bhandu bhahenga kila ntundu wa mahakau 
pundema, na kubha kila lijambu 
lealiholalelala muntima waki nde 
lihakau pela machobha ghokapi. 



Bhela akapwaghike, “Ananumuyonanga 
 mundu jonumbombiki panani ja ndema, 
papamu na hinyama ya muchitengu, 
ihumbi yeikwabha, na hijuni ya 
kunani. Nzikitika kwa kumbomba 
pundema.” 



Nambu Nuhu akapati chihomu pamihu jaka 
Chapanga. Nuhu akabhi na bhana bhatatu bha 
chikambaku, Shemu, Hamu na Jafeti. 



Maghambu kwa ntundu aghoghu
       Chapanga akaupaliki ndema, hata
            akumbohiki Mwana waki wa 
             kanjika, nahuli kila mundu
             joanhobhalela ngayihobha, 
                nambu akubhaje na 
                 womi wa mileli. 



Bhalumi 3:23 maghambu bhokapi bhahengiki mahoku na 
kukepakewa na ulumbalilu waka Chapanga. 

Bhalumi 6:23 Kwa ndandi malepu gha mahoku nde 
kupotela, nambu nhupu waka Chapanga nde womi wa 

mileli mu kulombana na Kristo Yesu Bambo witu.

Bhaebulania 9:27 Ngati bhela kila mundu moabhekakakile 
kupotela mala punkamu, na baada ja kupotela 

kutemuliwa na Chapanga. 

Bhaefeso 2:8,9 Maghambu kwa chihomu chaka Chapanga 
mkengaliwi kwa indela ja uhobhalelu, ambayu yeniheyi 
ngacheibhokana na mwehapa mwabhete. Nambu nde 

nhupu kuhuma kwaka Chapanga, wala nga kwa matendu, 
nahuli mundu jokapi jola ngayihika kulilumbalila.



Bhalumi 10:9,10 Maghambu anaujetakili kwa ndomu waku 
kubha Yesu nde Bambo, na kuhobhalela muntima waku 

ja kubha Chapanga akamuhyohiki kuhuma kwa bhakuwa, 
anaukengaliwaje. Kwa ndandi kwa mtima mundu 

ahobhalela mbaka kujetakalewa palongi jaka Chapanga, 
na kwa ndomu mundu ajetakela uhobhalelu 

mbaka kupata ukengaleku.
 

Yohana 3:16,17 Maghambu kwa ntundu aghoghu 
Chapanga akaupaliki ndema, hata akumbohiki Mwana waki 
wa kanjika, nahuli kila mundu joanhobhalela ngayihobha, 

nambu akubhaje na womi wa mileli. Kwa ndandi Chapanga 
ngacheakuntumiki Mwana waki pani pundema nahuli 

kubhatemula bhandu bha pundema, nambu bhandu bha 
pundema bhapata kukengalewa kwa indela jaka jombi.



1 Yohana 5:11-13 Na ulandilu wene nde aghogho: kubha 
Chapanga akatupekihi womi wa mileli, na womi 

ghonighogu ubhi mkati jaka Mwana waki. Mundu jokapi 
joabhi na Mwana waka Chapanga, abhi na womi 

ghonihoghu, nambu mundu jwangakubha na Mwana waka 
Chapanga, ngacheabhi na womi. Nundembela mwehapa 

mambu ghanihagha, nahuli mpata kumanya kubha mbi na 
womi wa mileli mabhanganya mwemulihobhalela Lihina 

laka Mwana waka Chapanga. 

